
Të nderuar personalitete të ftuar, 
Të nderuar përfaqësues të medias dhe shoqërisë civile, 
Të nderuar të pranishëm, 
Eshtë kënaqësi e veçantë për Inspektoratin e Lartë të Deklarimit dhe Kontrollit të Pasurive të dëshmojë para Jush nivelin më të lartë të transparencës së dëshmuar nga një institucion investigues.

Aktiviteti “ILDKP, me dyer të hapura”, i cili zhvillohet për të dytin vit radhazi, është një mundësi e mirë për t’u njohur më nga afër, për të afirmuar vendosmërinë tonë në drejtim të bashkëpunimit me publikun e gjerë, median e shoqërinë civile, si edhe për të forcuar aleancën ndërmjet nesh në luftën kundër korrupsionit.

Me mbështetjen e vyer të Agjencisë së Shteteve të Bashkuara për Zhvillim Ndërkombëtar, USAID, Inspektorati i Lartë ka shtuar ndjeshëm kontaktet dhe shkëmbimin e ideve me grupe të ndryshme interesi në shumë qytete të Shqipërisë. 
Tashmë, ju dhe shumë kolegë tuaj jeni pjesë e bashkëpunimit të suksesshëm me Inspektoratin e Lartë në evidentimin dhe zbulimin e rasteve korruptive në administratën publike.
Institucioni ynë konstaton me kënaqësi se, një vit pas prezantimit të strategjisë për transparencë maksimale me publikun, shohim të ndërtuar një strukture solide bashkëpunuese. 
Në raportin vjetor për vitin 2009, të paraqitur para pak javësh në Kuvendin e Shqipërisë, Inspektorati i Lartë referoi se rreth 50 raste të dyshuara për konflikt interesi kanë pasur si burim informacioni median e shoqërinë civile. Po ashtu, disa çështje të tjera që po ndiqen nga institucioni, për zyrtarë që dyshohet se kanë fshehur pasurinë, janë evidentuar nga organizatat joqeveritare. Shumë shpejt, do të bëhen publike edhe rezultatet e hetimit administrativ dhe, nëse do të vërtetohen shkeljet ligjore, ndaj këtyre zyrtarëve do të procedohet në organin e akuzës.
Këto rezultate janë inkurajuese dhe na nxisin më shumë të kërkojmë prej Jush vazhdoni në këtë drejtim. Inspektorati i Lartë ju garanton se do të gjeni një partner serioz në goditjen e elementit korruptiv me forcën e ligjit.
Të nderuar pjesëmarrës, 
Inspektorati i Lartë është sot në dispozicionin Tuaj, ashtu si edhe në çdo ditë të vitit, për t’iu përgigjur interesimit lidhur me proceset e punës në institucion.
Gjithashtu, ju do të jeni pjesë aktive e përzgjedhjes me short të 4 përqind të zyrtarëve që deklarojnë pasurinë në Inspektoratin e Lartë, të cilët do të kalojnë automatikisht në fazën e kontrollit të plotë, e cila është edhe pjesë më e rëndësishme e hetimit administrativ.

Ju faleminderit!

